
॥ దేవీభగవతీస్తుతిః ॥

॥ దేవీభగవతీస్తుతిః ॥
ఇలోవాచ -
దివ్యం చ తే భగవతి ప్రథితం  స్వరూపం

దృష్టం  మయా సకలలోకహితానురూపమ్ ।
వన్దే త్వదంఘ్రికమలం  సురసఙ్ఘసేవ్యం

కామప్రదం  జనని చాపి విముక్తిదం చ ॥ ౧॥
కో వేత్తి తేఽమ్బ భువి మర్త్యతనుర్నికామం

ముహ్యన్తి యత్ర మునయశ్చ సురాశ్చ సర్వే ।
ఐశ్వర్యమేతదఖిలం కృపణే దయాం చ

దృష్ట్వైవ  దేవి సకలం కిల విస్మయో మే ॥౨॥
శమ్భుర్హరిః  కమలజో మఘవా రవిశ్చ

విత్తేశవహ్నివరుణాః పవనశ్చ సోమః ।
జానన్తి నైవ  వసవోఽపి హి తే ప్రభావం

బుధ్యేత్కథం తవ గుణానగుణో మనుష్యః ॥ ౩॥
జానాతి విష్ణురమితద్యుతిరమ్బ  సాక్షా-
త్త్వాం సాత్త్వికీముదధిజాం సకలార్థదాం  చ ।

కో రాజసీం హర ఉమాం కిల తామసీం త్వాం
వేదామ్బికే న తు పునః ఖలు నిర్గుణాం  త్వామ్ ॥ ౪॥

క్వాహం సుమన్దమతిరప్రతిమప్రభావః  
క్వాయం తవాతినిపుణో మయి సుప్రసాదః  ।

జానే భవాని చరితం కరుణాసమేతం
యత్సేవకాంశ్చ దయసే త్వయి భావయుక్తాన్ ॥ ౫॥

వృత్తస్త్వయా  హరిరసౌ వనజేశయాపి
నైవాచరత్యపి  ముదం మధుసూదనశ్చ ।

పాదౌ తవాదిపురుషః కిల పావకేన
కృత్వా కరోతి చ కరేణ శుభౌ పవిత్రౌ ॥౬॥

వాఞ్ఛత్యహో హరిరశోక ఇవాతికామం
పాదాహతిం ప్రముదితః  పురుషః పురాణః ।

॥ దేవీభగవతీస్తుతిః ॥

తాం త్వం కరోషి రుషితా ప్రణతం  చ పాదే
దృష్ట్వా  పతిం సకలదేవనుతం స్మరార్తమ్ ॥ ౭॥

వక్షఃస్థలే  వససి దేవి సదైవ  తస్య
పర్యఙ్కవత్సుచరితే విపులేఽతిశాన్తే ।

సౌదామినీవ సుఘనే సువిభూషితే చ
కిం తే న వాహనమసౌ జగదీశ్వరోఽపి ॥౮॥

త్వం చేజ్జహాసి  మధుసూదనమమ్బ కోపా-
న్నైవార్చితోఽపి  స భవేత్కిల శక్తిహీనః ।

ప్రత్యక్షమేవ  పురుషం స్వజనాస్త్వజన్తి
శాన్తం శ్రియోజ్ఝితమతీవ   గుణైర్వియుక్తమ్  ॥౯॥

బ్రహ్మాదయః  సురగణా న తు కిం యువత్యో
యే త్వత్పదామ్బుజమహర్నిశమాశ్రయన్తి  ।

మన్యే త్వయైవ  విహితాః ఖలు తే పుమాంసః
కిం వర్ణయామి  తవ శక్తిమనన్తవీర్యే ॥ ౧౦॥

త్వం నాపుమాన్న చ పుమానితి మే వికల్పో
యాకాసి దేవి సగుణా నను నిర్గుణా  వా ।

తాం త్వాం నమామి సతతం కిల భావయుక్తో
వాఞ్ఛామి భక్తిమచలాం త్వయి మాతరం తు ॥ ౧౧॥

సూత ఉవాచ -
ఇతి స్తుత్వా మహీపాలో జగామ శరణం తదా ।
పరితుష్టా దదౌ దేవీ తత్ర సాయుజ్యమాత్మని ॥ ౧౨॥
సుద్యుమ్నస్తు తతః ప్రాప  పదం పరమకం స్థిరమ్  ।
తస్యా దేవ్యాః ప్రసాదేన  మునీనామపి దుర్లభమ్  ॥ ౧౩ ॥
ఇతి శ్రీమద్దేవీభాగవతమహాపురాణే   ప్రథమస్కన్ధాన్తరగతే  
ద్వాదశోఽధ్యాయే సుద్యుమ్న ఏవం ఇలాకృతం దేవీభగవతీస్తుతిః సమ్పూర్ణా ।

